
Prentsa-oharra
STEM ARLOKO HAINBAT PROFESIONALEK OZEANOEN ERRONKETAN MURGILDU DITUZTE 472 IKASLE, FLL EUSKADI HEZKUNTZA PROGRAMAREN BAITAN
· Euskadiko 16 ikastetxetako 472 ikaslek FIRST LEGO League Euskadi hezkuntza-programaren 16. ekitaldian hartu dute parte. Aurtengo erronka ozeanoen esplorazioa izan da, eta ikasleek sei bisitaldi egin dituzte gaiarekin lotura duten erakunde eta enpresetara
· Donostiako Aquariuma, AZTI - Itsas eta Elikadura Zentroa, BCAM- Basque Center for Applied Mathematics, CIMASUB – Donostiako Itsaspeko Zinemaren Nazioarteko Zikloa, Sener, EHU eta Vicinay Marine bisitatu dituzte ikasleek, eta haietan lan egiten duten ikertzaile, zientzialari eta teknologoek zer lan egiten duten jakin dute lehen eskutik
· Innobasque Berrikuntzaren Euskal Agentzia da FLL Euskadi programaren antolatzailea, Deustoko Unibertsitatearekin, Mondragon Unibertsitatearekin eta Euskal Herriko Unibertsitatearekin elkarlanean. Gazteen artean zientziarekin eta teknologiarekin loturiko bokazioak sustatzea da programaren xedea 
· Programa itxiko duen torneoa otsailaren 22an egingo da Bilbon, Donostian, Arrasaten eta Gasteizen aldi berean, eta 60 euskal ikastetxetako 170 lantalde ariko dira lehian

Osteguna, 2024ko abenduaren 19a. FIRST LEGO League Euskadi hezkuntza-programa erreferentziazko ekimena da Euskadin gazteen artean bokazio zientifiko-teknologikoak modu praktikoan eta dibertigarrian sustatzeko, eta aurten are gehiago sendotu da. Aurtengo ekitaldiko erronkak SUBMERGED du izena. Horren bidez, lantaldeek aukera izango dute ozeanoak esploratzeko eta itsas ingurunearekin lotutako erronketarako konponbide berritzaileak proposatzeko.
Euskadiko 16 ikastetxetako 472 ikaslek Donostiako Aquariuma, AZTI - Itsas eta Elikadura Zentroa, BCAM- Basque Center for Applied Mathematics, CIMASUB – Donostiako Itsaspeko Zinemaren Nazioarteko Zikloa, Sener, EHU eta Vicinay Marine bisitatu dituzte, eta haietan lan egiten duten profesionalen azalpenak izan dituzte inspirazio-iturri. 
Innobasque, Berrikuntzaren Euskal Agentzia da Estatu osoan parerik ez duen hezkuntza-programa honen antolatzailea. Bisitaldi horien bidez, Euskadiko Bigarren Hezkuntzako eta Batxilergoko ikasleek aukera izan dute, besteak beste, ozeanografian eta egitura flotagarrien ingeniaritzan zer aurrerapen egin diren ezagutzeko, ozeanoaren eta espazioaren artean zer erlazio dagoen ikasteko eta euskal kostaldean animaliak zergatik hondartzen diren jakiteko.
Bisita horietan ikasitako guztia oinarritzat harturik, FIRST LEGO League Euskadi programan parte hartzen duten lantaldeek torneoan aurkeztuko dituzten berrikuntza-proiektuak landuko dituzte datozen asteetan. Otsailaren 22an izango da finala, Bilbon, Donostian, Arrasaten eta Gasteizen, aldi berean. 

FIRST LEGO League Euskadi programaren 16. ekitaldia
Euskadin, 6 eta 16 urte bitarteko gazteen artean zientziarekiko eta teknologiarekiko interesa pizten duen hezkuntza-programa da FIRST LEGO League Euskadi. Berez, nazioarteko programa da, eta urtero 110 herrialdetako 679.000 gazte aritzen dira ekimen horretan. Innobasque Berrikuntzaren Euskal Agentzia da FLL Euskadi programaren antolatzailea, Deustoko Unibertsitatearekin, Mondragon Unibertsitatearekin eta Euskal Herriko Unibertsitatearekin elkarlanean.
Era berean, lankide dira Eusko Jaurlaritzako Hezkuntza Saila, Zientzia, Unibertsitateak eta Berrikuntza Saila eta Bizkaia, Araba eta Gipuzkoako foru aldundiak. Erakunde horien guztien konpromisoa da ikasleen artean karrera zientifiko-teknologikoekiko interesa eta haiei loturiko gaitasunak sustatzea: berrikuntza, esperimentazioa, pentsamendu kritikoa, talde-lana eta sormena, besteak beste. 
Programa eta torneo jendetsu hau ixteko, otsailaren 22an egingo da finala, hainbat egoitzatan aldi berean: Bilbon (Deustoko Unibertsitatearen Bilboko Campusean), Donostian (Deustoko Unibertsitatearen Donostiako Campusean), Arrasaten (Mondragon Unibertsitatearen Campusean) eta Gasteizen (EHUren Gasteizko Campusean). Guztira 170 lantaldek aurkeztuko dituzte beren berrikuntza-proiektuak, LEGOko piezekin sortutako robotak, hain zuzen. Robot edo proiektu horien bidez itsasoarekin lotura duten arazoei eman beharko diete konponbidea. Irabazleek Espainiako finalerako lortuko dute txartela, eta hor, FIRST LEGO League ekimenak mundu osoan antolatzen dituen nazioarteko torneoetara joateko aukera lor dezakete.

Innobasque–FLL Euskadi


Informazio gehiago:
Olalla Alonso / T. 652 728 014 / oalonso@innobasque.eus 
Ana Larizgoitia / T. 656 788 328 / alarizgoitia@innobasque.eus

